
mangey ta mamasil

ya teymateneng si ama mamasil so ilek. ipisa o kangey ni ama mamasil
am, maniring jiaken “imo rana mo ovey am, maciboang ka mamasil, ta no
makaveyvow ka rana am, alamen mo yamen si ina mo.” ikongo do alikey ko
pa, ji ko ateneng a patovisan si ama.

miratateng am, mangey si ama do makarang a mapakapia so pamasilan
na, to ko amizing si ama a mianoanood, “asa kawey, adoa kawey, ipangna
so lagarow a pataltalmoken, ka kozong sya do sinaod a karey, ipagaga so
rarakeh apwan.” mamizing ko si ama a mianoanood am, iyak ko! ta ji ko pa
nimamizing a mianoanood, maniring si ama jiaken am, “macinanao ka do
anood eya, kapakateneng mo jya pianoanooden.” maniring ko am, “taosya!
ta ko ji ateneng a mianoanood.” kowan Ko, toda aming si ama.

tongai si kaka, maniring jiaken am, “pakarakoen mo o apen mo a
karey, ta kozongan mo so aroo a among mo.” kowan na, mamizing na ni
ama o ciring ni kaka am, ioya na iya, “adan ori, ji mo mancian o akman sang
a ciring ta makanyow.”

somibo namen rana si ama a mangey do Jipanatosan, makaranes namen
do Jipanatosan am, meywalam namen a mamahamaha, makamahamaha

namen rana am, pakapiaen namen rana o0 pangnan namen.

kasarow namen a nimamasil am, ji ko nimakamong, si ama o
nimakamong so rarako a atlo a ka ilek, makoyab rana am, moli namen rana
do vahey namen, macita na yaken ni kaka am, “ya aro o0 mo nimamong?”
kowan na, ji ko meyzezyak, maniring si ama ji kaka am, “ori jimo ya, no
makacita so somibo do takey am, ji macizezyak jira, ta marahet ori, tapala!
si wari mo a ya ji nimakamong, ta mo nipararan yamen, ji kakman sang,
angey apey o ilek ang, mangey mo dengdengen ta yakan ta.”

0 akman sya icicirawat no tao am, pangain ta kamo do onowned ta, ta
makdeng o akman sya iweywawalam ta Tao do pongso, amoamoonen ta

kamo a mangey do kaidan no karawan.

